
TA’LIM TASHKILOTLARIDA 
SIFATNI BOSHQARISH 
JARAYONLARINI TIZIMLI 
REJALASHTIRISHNING 
NAZARIY VA AMALIY 
ASOSLARI
Abdurashit Karimovich Avliyakulov 
Kasbiy ta’limni rivojlantirish instituti
“Ta’limda boshqaruv” kafedrasi professori

Annotatsiya: Mazkur maqolada ta’lim sifati tushunchasining shakllanishi va tarixiy rivojlanish bosqichlari tahlil qilingan. 
Sifat kategoriyasining falsafiy ildizlari, o‘rta asrlar hunarmandchilik an’analari, industrial jamiyat davri hamda XX-XXI asr­
larda sifat menejmenti konsepsiyalarining takomillashuvi asosida uning ta’lim tizimiga ta’siri ochib berilgan. Shuningdek, 
ta’lim tashkilotlarida sifatni boshqarish jarayonlarini tizimli rejalashtirish hamda kasbiy ta’lim tizimida ta’lim sifati “kimni 
o‘qitish kerak?”, “kim o‘qitishi kerak?”, “nima uchun, nimani va qanday o‘qitish kerak?” kabi fundamental savollar asosida 
tahlil etilgan. Maqolada mehnat bozori talablari, kompetensiyaviy yondashuv, ta’lim va ishlab chiqarish integratsiyasi 
hamda innovatsion pedagogik texnologiyalarning ta’lim samaradorligiga ta’siri ilmiy jihatdan asoslab berilgan. Tadqiqot 
natijalari kasbiy ta’lim tizimida sifatni ta’minlashning nazariy va amaliy mexanizmlarini takomillashtirishga xizmat qiladi.

Kalit so‘zlar: ta’lim sifati, sifat konsepsiyasi, kasbiy ta’lim, kompetensiyaviy yondashuv, mehnat bozori, innovatsion ped­
agogik texnologiyalar, ta’lim va ishlab chiqarish integratsiyasi, ustoz-shogird an’anasi.
Abstract: This article analyzes the stages of formation and historical development of the concept of education quality. 
The influence of the philosophical roots of the quality category, medieval craft traditions, the industrial society period, 
and the improvement of quality management concepts in the 20th-21st centuries on the education system is revealed. 
In addition, the systematic planning of quality management processes in educational institutions is considered, and the 
quality of education in the vocational education system is analyzed based on fundamental questions such as “Who should 
be taught?”, “Who should teach?”, and “Why, what, and how should teaching be conducted?”. The article scientifically 
substantiates the impact of labor market requirements, the competency-based approach, the integration of education and 
production, and innovative pedagogical technologies on the effectiveness of education. The research results contribute to 
improving the theoretical and practical mechanisms for ensuring quality in the vocational education system.

Key words: education quality, quality concept, vocational education, competency-based approach, labor market, innova­
tive pedagogical technologies, integration of education and production, mentor-apprentice tradition.
Аннотация: В данной статье проанализированы этапы формирования и исторического развития понятия каче­
ства образования. Раскрыто влияние философских истоков категории качества, ремесленных традиций средне­
вековья, периода индустриального общества, а также совершенствования концепций менеджмента качества в 
XX-XXI веках на развитие системы образования. Кроме того, рассмотрены вопросы системного планирования 
процессов управления качеством в образовательных организациях, а также проанализировано качество образо­
вания в системе профессионального образования на основе фундаментальных вопросов: “кого обучать?”, “кто 
должен обучать?”, “зачем, чему и как обучать?”. В статье научно обосновано влияние требований рынка труда, 
компетентностного подхода, интеграции образования и производства, а также инновационных педагогических 
технологий на эффективность образования. Результаты исследования направлены на совершенствование теоре­
тических и практических механизмов обеспечения качества в системе профессионального образования.

Ключевые слова: качество образования, концепция качества, профессиональное образование, компетент­
ностный подход, рынок труда, инновационные педагогические технологии, интеграция образования и производ­
ства, традиция наставничества.

KIRISH
Hozirgi globallashuv, raqamlashuv va iqtisodiy raqobat kuchayib borayotgan sharoitda ta’lim tashkilotlari 

faoliyatiga qo‘yilayotgan talablar sifat jihatidan yangi bosqichga ko‘tarilmoqda. Zamonaviy jamiyat sharoitida 
ta’lim sifati faqat o‘quv natijalari bilan emas, balki ta’lim jarayonining samaradorligi, boshqaruv tizimining tako­
millashganligi, pedagog kadrlar salohiyati, moddiy-texnika bazasi va innovatsion muhitning shakllanganligi 

bilan ham belgilanadi. Shu sababli ta’lim tashkiloti faoliyati va ta’lim sifatini boshqarish jarayonlarini tizimli 
rejalashtirish dolzarb ilmiy-amaliy masala hisoblanadi. Tizimli rejalashtirish ta’lim tashkilotining barcha faoliyat 
yo‘nalishlarini yagona strategik maqsad atrofida birlashtirishga xizmat qiladi. U ta’lim jarayoni, boshqaruv qaror­
lari, resurslar va natijalar o‘rtasidagi o‘zaro bog‘liqlikni ta’minlab, ta’lim tashkilotini yaxlit va uzluksiz faoliyat 
yurituvchi tizim sifatida qarash imkonini beradi.

Ta’lim sifati ijtimoiy kategoriya sifatida ta’lim jarayonining holati va natijalarini, shuningdek, shaxsning 
kasbiy, ijtimoiy va fuqarolik kompetensiyalarining shakllanish darajasini ifodalaydi. Ta’lim sifati jamiyat ehti­
yojlari, mehnat bozori talablari va davlat ta’lim siyosati bilan uyg‘unlikda baholanadi. Zamonaviy yondashuvga 
ko‘ra, ta’lim sifati kompleks tushuncha bo‘lib, u quyidagi strategik savollarga aniq va asoslangan javoblar 
mavjudligi orqali namoyon bo‘ladi.

TADQIQOT METODOLOGIYASI
Avvalo, kimni o‘qitish masalasi muhim ahamiyatga ega. Kasbiy ta’lim tizimida mehnat bozorida talab 

yuqori bo‘lgan kasblarga qiziqish bildirgan yoshlar va katta yoshdagilar qamrab olinishi lozim. Bunda ta’lim 
jarayoni o‘quvchilarning qobiliyati, qiziqishi, umumiy tayyorgarligi va kasbiy yo‘nalishini hisobga olgan holda 
tashkil etilishi ta’lim sifatiga ijobiy ta’sir ko‘rsatadi. Individuallashtirilgan yondashuv sifatli natijaning asosiy sharti 
hisoblanadi.

Ikkinchidan, kim o‘qitishi kerak degan savol ta’lim sifatining kadrlar salohiyati bilan bevosita bog‘liq ekanini 
ko‘rsatadi. Kasbiy ta’lim jarayonini o‘z sohasini chuqur bilgan, ishlab chiqarish tajribasiga ega, zamonaviy peda­
gogik texnologiyalarni qo‘llay oladigan o‘qituvchilar va ustalar amalga oshirishi zarur. Pedagog kadrlarning 
malakasini muntazam oshirish va ularni innovatsion texnologiyalar bilan ta’minlash sifatni boshqarish tizimining 
ustuvor yo‘nalishidir.

Uchinchidan, nima uchun o‘qitish kerak degan savol ta’limning strategik maqsadini belgilaydi. Asosiy 
maqsad – mehnat bozori talablariga javob beradigan, mustaqil fikrlay oladigan, amaliy ko‘nikmalar va kompe­
tensiyalarga ega raqobatbardosh mutaxassislarni tayyorlashdir. Shu bilan birga, ta’lim shaxsning ijtimoiy faol­
ligi, mas’uliyati va kasbiy o‘sishini ta’minlashi kerak.

To‘rtinchidan, nimani o‘qitish kerak degan masala ta’lim mazmuni bilan bog‘liq. O‘quv dasturlari zamonaviy 
ishlab chiqarish texnologiyalari, kasbiy bilimlar, amaliy ko‘nikmalar hamda umumkasbiy kompetensiyalarni 
qamrab olishi lozim. Nazariya va amaliyot uyg‘unligi ta’minlanishi, ta’lim mazmuni mehnat bozori ehtiyojlariga 
muvofiq muntazam yangilanib borilishi talab etiladi.

Beshinchidan, qanday o‘qitish kerak degan savol ta’lim texnologiyalari va metodlarini belgilaydi. Kasbiy 
ta’lim kompetensiyaviy yondashuv asosida, amaliyotga yo‘naltirilgan, interaktiv va innovatsion metodlar orqali 
tashkil etilishi zarur. Loyiha asosida o‘qitish, muammoli ta’lim, treninglar va ishlab chiqarish amaliyoti ta’lim 
samaradorligini oshiradi.

Oltinchidan, nimalardan foydalanib o‘qitish kerak degan jihat ta’lim resurslari bilan bog‘liq. Zamonaviy 
o‘quv-metodik qo‘llanmalar, raqamli platformalar, multimedia vositalari, laboratoriya jihozlari va ishlab chiqarish 
uskunalaridan samarali foydalanish ta’lim sifatini ta’minlaydi.

Yettinchidan, qayerda o‘qitish kerak degan masala ta’lim va ishlab chiqarish integratsiyasini nazarda tutadi. 
Ta’lim jarayoni auditoriyalar bilan cheklanib qolmasdan, ustaxonalarda, laboratoriyalarda va ishlab chiqarish 
korxonalarida tashkil etilishi kerak. Bu o‘quvchilarning real mehnat sharoitiga moslashuvini ta’minlaydi.

Sakkizinchidan, qancha muddatga o‘qitish kerak degan savol ta’limning samaradorligi va uzluksizligini 
belgilaydi. O‘qitish muddati kasb murakkabligi va malaka darajasiga bog‘liq holda belgilanadi. Shu bilan birga, 
qayta tayyorlash va malaka oshirish kurslari orqali uzluksiz ta’limni ta’minlash zamonaviy sifat boshqaruvining 
ajralmas qismi hisoblanadi.

Yuqoridagi omillar ta’lim sifati tasodifiy emas, balki tizimli rejalashtirish natijasi ekanini ko‘rsatadi. Sifatni 
boshqarish jarayoni tahlil, strategik maqsad belgilash, rejalashtirish, amalga oshirish va monitoring bosqichla­
ridan iborat uzluksiz sikl sifatida amalga oshiriladi. Tahlil bosqichida ichki imkoniyatlar va tashqi muhit o‘rganiladi. 
Strategik maqsadlar mehnat bozori va jamiyat ehtiyojlariga muvofiq shakllantiriladi. Rejalashtirish jarayonida 
resurslar taqsimlanadi va aniq indikatorlar belgilanadi. Amalga oshirish bosqichida innovatsion pedagogik 
texnologiyalar joriy etiladi. Monitoring orqali erishilgan natijalar baholanib, zarur tuzatishlar kiritiladi.

Ayniqsa, kasbiy ta’lim tizimida sifatni boshqarish mehnat bozori bilan samarali hamkorlik, ish beruvchilar 
ishtirokida ta’lim dasturlarini shakllantirish va bitiruvchilarning ish bilan ta’minlanish ko‘rsatkichlarini tahlil qilishni 
talab etadi.

Ta’lim tashkilotlarida sifatni boshqarish jarayonlarini tizimli rejalashtirish ta’lim sifatini barqaror ta’min­
lashning asosiy mexanizmi hisoblanadi. Ta’lim sifati mazmuni, maqsadi, sub’ektlari, usullari va resurslari aniq 
belgilab olingandagina samarali natijaga erishish mumkin. Zamonaviy yondashuvga ko‘ra, ta’lim sifati uch 
asosiy jihatda namoyon bo‘ladi: ta’lim natijalari; ta’lim jarayonining samaradorligi; boshqaruv va resurslardan 
foydalanish sifati. Demak, ta’lim sifati faqat yakuniy natija emas, balki rejalashtirish, amalga oshirish, nazorat 
va takomillashtirish bosqichlarini o‘z ichiga olgan uzluksiz boshqaruv jarayonidir. 

MAVZUGA OID ADABIYOTLAR SHARHI
Sifat tushunchasining tarixi uning bosqichma-bosqich takomillashib borganini ko‘rsatadi. XX asrning 

60-yillarida sifat asosan mahsulot sifati bilan bog‘langan bo‘lsa, 70-yillarda ishlab chiqarish texnologiyalari sifa­
tiga e’tibor kuchaydi. 80-yillarda sifatni boshqarish tizimlari shakllanib, rejalashtirish va nazorat mexanizmlari 
joriy etildi. 90-yillardan boshlab esa sifat inson kapitali va intellektual resurslar bilan bog‘liq holda qarala bosh­
landi. Bu jarayon ta’lim tizimiga ham bevosita ta’sir ko‘rsatdi. Ta’lim sifati mamlakatning ijtimoiy-iqtisodiy rivojla­
nishi va raqobatbardoshligini ta’minlovchi strategik omil sifatida e’tirof etildi. XXI asrda esa ta’lim sifati barqaror 
rivojlanish, innovatsion iqtisodiyot va raqamli transformatsiya bilan uzviy bog‘liq holda talqin qilinmoqda. Sifat 
konsepsiyasining XX asrgacha bo‘lgan tarixi va uning ta’lim tizimiga ta’siri mavjud. Jumladan, sifat tushunchasi 
insoniyat sivilizatsiyasi bilan birga shakllangan ijtimoiy-iqtisodiy kategoriya hisoblanadi. Uning mazmuni turli 
davrlarda jamiyat taraqqiyoti, ishlab chiqarish usullari va ijtimoiy munosabatlar rivojiga qarab o‘zgarib, takomil­
lashib borgan. Shu bois sifat konsepsiyasining evolyutsiyasini faqat XX-XXI asrlar doirasida emas, balki ancha 
ilgarigi davrlardan boshlab tahlil qilish maqsadga muvofiqdir. Qadimgi sivilizatsiyalar davrida sifat tushunchasi 
asosan amaliy mahorat va shaxsiy mas’uliyat bilan bog‘liq bo‘lgan. 

Qadimgi Misr, Bobil, Yunon va Rim davlatlarida qurilish inshootlari, hunarmandchilik buyumlari va harbiy 
jihozlar muayyan talablar asosida tayyorlangan. Bu davrda sifatni ta’minlash ustalarning shaxsiy malakasi, 
tajribasi va ustoz-shogird an’analari orqali amalga oshirilgan. Sifat hali mustaqil boshqaruv kategoriyasi sifatida 
emas, balki ijrochining mahorati va vijdoni bilan belgilangan. O‘rta asrlarga kelib, sifatni ta’minlashda institut­
sional yondashuv elementlari paydo bo‘la boshlagan. Yevropada hunarmandlar gildiyalari (sexlar) tashkil etilib, 
ular mahsulot sifati ustidan nazorat o‘rnatgan. Har bir usta belgilangan me’yorlarga rioya qilishi shart bo‘lgan, 
talabga javob bermagan mahsulot bozorga chiqarilmagan. Shogirdlik, kalfalik va ustalik darajalari orqali kasbiy 
tayyorgarlik bosqichma-bosqich amalga oshirilgan. Sharq mamlakatlarida ham ustoz-shogird tizimi, madrasa 
va hunarmandchilik maktablari orqali sifat an’anaviy me’yorlar asosida ta’minlangan. Bu bosqichda sifat shaxsiy 
xususiyatdan tashqari, jamoaviy nazorat ob’ektiga aylana boshladi. 

TAHLIL VA NATIJALAR
XVII-XVIII asrlarda, ya’ni yangi davrda ishlab chiqarish hajmining ortishi va davlat buyurtmalarining ko‘­

payishi natijasida muayyan standartlashtirish elementlari shakllangan. Ayniqsa, harbiy va texnik mahsulotlar 
ishlab chiqarishda o‘lcham va shakllar bir xil bo‘lishi talab etilgan. Bu esa sifat tushunchasining me’yorlashtirish 
bilan bog‘liq yangi bosqichga o‘tishini anglatar edi. Sifat asta-sekin individual mahorat doirasidan chiqib, belgi­
langan standartlarga muvofiqlik mezoniga aylana boshlagan.

XIX asrda sanoat inqilobi natijasida ommaviy ishlab chiqarish tizimi shakllangan. Ishlab chiqarish jarayo­
nining bo‘linishi va ixtisoslashuvi sifatni ta’minlashda yangi muammolarni keltirib chiqardi. Endi har bir mahsu­
lotni bir usta emas, balki bir nechta ishchi tayyorlay boshlagan. Shu sababli yakuniy nazorat, texnik inspeksiya 
va qabul qilish tizimlari joriy etilgan. Bu bosqichda sifat asosan mahsulotni tekshirish va nuqsonlarni aniqlash 
orqali ta’minlangan. Ya’ni, sifatni boshqarish emas, balki sifatni nazorat qilish ustuvor bo‘lgan.

XX asrga kelib esa sifatni tizimli boshqarish konsepsiyasi shakllana boshladi. Sifatni rejalashtirish, jara­
yonni nazorat qilish va doimiy takomillashtirish g‘oyalari ilgari surildi. Sifat faqat natija emas, balki butun tash­
kilot faoliyatining samaradorlik ko‘rsatkichi sifatida qarala boshlandi. Keyinchalik bu yondashuv ta’lim tizimiga 
ham tatbiq etildi. Sifat konsepsiyasining ushbu tarixiy rivojlanishi ta’lim tizimiga ham bevosita ta’sir ko‘rsatgan. 
Qadimgi va o‘rta asrlarda ta’lim sifati asosan ustozning shaxsiy salohiyati, ilm darajasi va axloqiy fazilatlari 
bilan baholangan. Universitetlar va madrasalarda ta’lim sifati an’anaviy ilmiy maktablar nufuzi bilan belgilangan. 
Tizimli sifat boshqaruvi mavjud bo‘lmagan, balki akademik an’ana va ustozning obro‘si hal qiluvchi omil bo‘lgan.

Sanoat inqilobi davrida esa ta’lim tizimi ham ishlab chiqarish ehtiyojlariga mos ravishda o‘zgarib, ixti­
soslashuv kuchaydi. Kasbiy ta’lim muassasalari tashkil etildi va ta’lim mazmuni amaliyotga yaqinlashtirildi. 
XX asrdan boshlab esa ta’lim sifati strategik ahamiyat kasb etib, uni boshqarish, rejalashtirish va monitoring 
qilish tizimlari shakllandi.

Shunday qilib, sifat konsepsiyasining tarixi uning shaxsiy mahoratdan standartlashtirishga, nazoratdan 
tizimli boshqaruvga qadar bosqichma-bosqich takomillashib borganini ko‘rsatadi. Ushbu evolyutsiya ta’lim 
tizimida ham o‘z aksini topib, bugungi kunda ta’lim sifati barqaror rivojlanish va inson kapitali taraqqiyotining 
asosiy omillaridan biriga aylandi. Ta’lim tashkilotlarida tizimli rejalashtirishning mohiyati. Ta’lim tashkilotlarida 
sifatni boshqarish jarayonlarini tizimli rejalashtirish quyidagi bosqichlarni o‘z ichiga oladi:

Birinchidan, tahlil bosqichi. Bu bosqichda ta’lim sifati holati, o‘quvchilar bilim darajasi, pedagog kadrlar 
salohiyati va mavjud resurslar o‘rganiladi. Shuningdek, tashqi muhit – mehnat bozori, davlat siyosati va jamiyat 
ehtiyojlari tahlil qilinadi.

Ikkinchidan, strategik maqsad va vazifalarni belgilash. Maqsadlar aniq, o‘lchovli va amalga oshirilishi 
mumkin bo‘lishi lozim. Masalan, ta’lim natijalarini yaxshilash, innovatsion texnologiyalarni joriy etish, peda­
goglar malakasini oshirish kabi vazifalar belgilanadi.

Uchinchidan, rejalashtirish va resurslarni taqsimlash. Qisqa, o‘rta va uzoq muddatli rejalar ishlab 
chiqilib, har bir tadbirning mazmuni, ijrochilari va muddati aniq belgilanadi.

To‘rtinchidan, amalga oshirish bosqichi. Rejalashtirilgan chora-tadbirlar ta’lim jarayoniga tatbiq etiladi, 
zamonaviy pedagogik texnologiyalar va raqamli platformalardan foydalaniladi.

Beshinchidan, monitoring va baholash. Natijalar tahlil qilinib, kamchiliklar aniqlanadi va boshqaruv qaror­
lariga tegishli tuzatishlar kiritiladi. Bu jarayon uzluksiz takomillashtirish tamoyili asosida amalga oshiriladi.

Kasbiy ta’lim sifati xususiyatlari. Kasbiy ta’lim sifati umumiy ta’lim sifati tushunchasining tarkibiy qismi 
bo‘lib, u mehnat bozori talablari bilan bevosita bog‘liq. Kasbiy ta’lim sifati bitiruvchilarning amaliy ko‘nikmalari, 
kasbiy kompetensiyalari, innovatsion fikrlash qobiliyati va mehnat faoliyatiga tayyorligi bilan belgilanadi.

Hozirgi sharoitda kasbiy ta’lim sifati raqamli kompetensiyalar, texnologik savodxonlik, ekologik madaniyat 
va doimiy o‘z-o‘zini rivojlantirish qobiliyati bilan ham baholanmoqda. Shu bois, kasbiy ta’lim tashkilotlarida sifatni 
boshqarish tizimli rejalashtirish va mehnat bozori bilan samarali hamkorlik asosida amalga oshirilishi zarur.

XULOSA
Xulosa qilib aytganda, ta’lim tashkilotlarida sifatni boshqarish jarayonlarini tizimli rejalashtirish ta’lim sifatini 

barqaror ta’minlashning asosiy mexanizmi hisoblanadi. U ta’lim jarayonining barcha bosqichlarini yaxlit tizim 
sifatida boshqarishni ta’minlab, strategik rivojlanishga xizmat qiladi. Zamonaviy sharoitda ta’lim sifati mamlakat­
ning raqobatbardoshligi, inson kapitali rivoji va barqaror taraqqiyotining muhim omilidir. Shuning uchun ta’lim 
tashkilotlarida sifatni boshqarishning ilmiy asoslangan, tizimli va innovatsion modellarini joriy etish ustuvor 
vazifa bo‘lib qolmoqda.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


